
Leu nua che maschinas da construcziun 
eran gl’atun vargau aunc en pleina aczi-
un vegn ussa curriu, giugau e dau balla. 
La fin da zercladur ha la vischnaunca 
saviu surdar la nova plazza da sport e da 
pausa Gerba a siu diever. 

Cunquei ei in project che ha occupau plirs 
onns la vischnaunca ius a fin. Gl’onn 2023 
ei la planisaziun vegnida publicada, silsu-
enter ha ei duvrau ina midada dil project e 
la finala han ins saviu entscheiver gl’atun 
vargau cullas lavurs da scavaziun. Suenter 
la pausa d’unviern ha la fasa da baghegiar 
cuntinuau ed igl ei gartegiau da finir ad 
uras il project silla stad 2026. 
Quei ch’ei ussa realisau ei bia dapli ch’in 
implont ch’ins drova mo per far sport. Du-
ront il menaschi dalla scola s’auda Gerba 
tier gl’urari e la plazza ei il niev plaz da 
pausa dallas scolaras e dils scolars. Cheu 
san els semover, far giugs ni semplamein 

esser ensemen senza squetsch da presta-
ziun. En moviment ein ils affons e giuve-
nils buca mo duront l’instrucziun da sport, 
mobein secapescha era denteren. Il me-
dem mument ei la plazza nova in spazi pu-
blic. Ordeifer il menaschi dalla scola ei 
gl’implont a disposiziuin per la populazi-
un. Affons e giuvenils san recrear cheu 
gest tuttina sco carschi e famiglias. La 
plazza Gerba colligia sport, scola e temps 
liber e daventa in liug da s’entupar dallas 
generaziuns.
Cun quei implont attractiv e multifuncziu-
nal sa la vischnaunca cumplettar sia pur-
schida da sport e temps liber amiez il vitg. 
La vischnaunca engrazia a planisaders, in-
terpresas ed a tuts involvai che han contri-
buiu da realisar la plazza da sport e da 
pausa. A tuttas e tuts, a pign e grond che 
vegnan a far diever da quella, giavischein 
nus biaras bialas e bunas uras da cumpig-
nia e recreaziun ella Gerba.

IN GUDOGN PER SCOLA E 
VISCHNAUNCA

La plazza da sport e pausa Gerba ei realisada 

www.laax-gr.ch

Tgei stad! Ina dils records! Ils records 
da calira ch’ei ha dau dapertut han bu-
ca mo fatg sensaziuns, mobein han era 
procurau per ina veritabla fuola da 
hosps ellas muntognas dil Grischun. 
Aschia sco savens ella veta plai quei 
als ins, ed als auters fa quei quitaus: 
Ferton ch’il turissem giavina e carmala, 
han ils purs da muntogna ed il persunal 
d’alp da sbatter culla scartezia d’aua e 
da pastiras. Da maniera impressiunon-
ta ha questa stad mussau con fetg che 
nus essan dependents d’ina concor-
danza culla natira.
Silla nova plazza da sport e da pausa 
Gerba vegn gia giugau e trenau mordio. 
E cull’emprema badelada per la Nova 
Sentupada ei in ulteriur project a favur 
dalla cuminonza dil vitg ella fasa da 
realisaziun. 
Gl’atun ei enconuschentamein il temps 
dalla lectura. La Biblioteca Casa de 
Mont mira per la dretga lectura e sepre-
para plaunsiu per in onn special: 
Gl’onn 2027 sa ella festivar gl’anniver-
sari da 30 onns. Aschia porta la trans-
iziun dalla stad egl atun buca mo ina 
midada ella natira, mobein era novas 
da nies vitg. Jeu giavischel a Vus ina bu-
na finiziun dalla stad ed in bi temps 
d’atun.  � Franz Gschwend, 
� president communal

Scannescha il code ed abonnescha il canal 
QR, e Ti retscheivas infurmaziuns directas 
dalla vischnaunca. Tias datas persunalas, 
sco p. ex. maletgs da profil e numras da 
telefon, restan zuppadas. Tuttas contribu-
ziuns vegnan stizzadas automaticamein 
suenter 30 gis, quei garantescha era l’ac-
tualitad dallas infurmaziuns.

LA SENTUPADA NOVA SURVEGN FUORMA L’emprema badelada dils 6 d’uost 2026 
ei stada l’entschatta ufficiala dalla fasa 
da baghegiar dalla Sentupada Nova. Las 
lavurs da construcziun pil niev center da 
s’entupar e d’occurrenzas sper la basel-
gia parochiala ein instradadas e cunti-
nueschan.
Cunquei entscheiva in niev capetel per la 
Sentupada. Pli che 40 onns ha il baghetg 
ch’ins ha ussa spazzau surviu sco impur-
tont liug da s’entupar e d’exercezis per la 
pleiv, las uniuns dil vitg, per giuventet-
gna e seniors. Cun 250 gis ad onn occu-
pai ella media ei gl’edifeci vegnius neze-
giaus intensivamein. Il niev vegn a 
cuntinuar en quei senn, quei cun ina pur-
schida moderna e conforma als basegns 
dil vitg ch’ei carschius e sesviluppaus. 
Las lavurs da construcziun vegnan a cuz-
zar biebein in onn e miez. Ils proxims 
meins vegn la Sentupada Nova realisada 
pass per pass e survegnir sia fuorma ar-
chitectonica nova. Denter auter ei la 
plazza avon l’entrada principala in ele-
ment niev dil concept.
La Sentupada Nova vegn realisada cul 
project «Taro» digl architect Andreas 
Schneller da Trin. Sco patruna da baghe-
giar e possessura dil terren porta la pleiv 
catolica il project da tschun milliuns 

LA BIBLIOTECA CASA DE MONT HA SUCCESS
Gl’onn proxim ha la Casa De Mont a 
Demvitg motiv da far ina fiasta: Avon 30 
onns, ils 24 da matg 1997, ei la Bibliote-
ca vegnida inaugurada festivamein. Il 
menaschi sa mirar anavos sin treis de-
cennis da success.

Il 2027 seregorda la Biblioteca Casa de 
Mont da ses 30 onns dapi la fundaziun. To-
chen lu cuoza ei aunc in tempset. Igl ei tut-
tina il mument da seregurdar tgei che 
quella instituziun ha saviu far e porscher 
alla populaziun.
La Biblioteca porscha biebein 8‘200 me-
dias. Ellas crunas ein buca mo cudischs da 
tuttas spartas, mobein era discs cumpacts, 
DVDs e figuras auditivas da Tonie. La squa-
dra dallas bibliotecaras actualisescha cun-
tinuadamein il sortiment, romontsch e tu-
destg secapescha da sesez. Gl’onn 2025 ha 
nossa biblioteca empristau totalmein 
12‘836 medias – quei ein 1109 dapli ch’igl 
onn precedent. 

Von links nach rechts:
Toni Camathias, 

Bild Manuel Montalta

Ina dallas stanzas cun arviul.	

AGENDA

Vendergis, 4 da settember 2026 
Biblioteca pintga 
Allas 16.30, Biblioteca Casa de Mont

Vendergis, 11 da settember 2026
Shared Reading : scuvrir communabla-
mein historias cuortas e poesias
Allas 17.00 – 18.30, Biblioteca Casa de 
Mont

Sonda, 12 da settember 2026
Scargada dall’Alp Nagens, cun ustria 
da fiasta
Laax Murschetg

Sonda, 3 d’ctober 2026
Uniun da dunnas – Buorsa d’artechels 
d’affons digl atun
Dallas 9.00 tochen las 13.00, Aula Grava

Donat Caduff: prelecziun
Gl’autur ed artist presenta passaschas 
selectivas ed illustraziuns da sias pu-
blicaziuns. 
Allas 18.30, Biblioteca Casa de Mont

Dumengia, 11 d’ctober 2026
Brunch/solver el Museum Laax
Paun frestg e terschola ord il fuorn da 
Furnatsch.
Annunzia obligatorica tochen ils 7 d’oc-
tober 2026 an info@museumlaax.ch
Dallas 9.30 tochen ca. 14.00, Museum 
Laax

Vendergis, 6 da november 2026
Shared Reading : scuvrir communabla-
mein historias cuortas e poesias
Allas 17.00 – 18.30, Biblioteca Casa de 
Mont

Vendergis, 13 da november 2026
Laax 2028 – informaziun publica e di-
scussiun davart il project dil teater el 
liber. Tuttas persunas interessadas ein 
envidadas cordialmein. 

Sonda, 21 da november 2026
Avertura exposiziun d’art REGIUNALA 26
Allas 17.00, Cularta 

Sera da lotto CB Laax
Aula Grava

Suentermiezgi da seniors
Las sentupadas dil suentermiezgi per 
seniors, mintgamai la gievgia, ein fetg 
dumandadas. Ils proxims termins ein:
10. e 24 da settember / 8. e 22 d’octo-
ber / 5. e 18 da november.

Era la purschida digitala ei remarcabla: 
Cun in abonnament dalla biblioteca han 
utilisadras ed utilisaders a disposiziun, sur 
l’empustaziun e cun scargar online Dibi-
ost, pli che 45‘000 medias digitalas – e 
quei gratuitamein.

Dapli che empristar cudischs
La Biblioteca en Casa de Mont ei dapi 
l’entschatta in liug dallas sentupadas e 
dallas scuvretgas communablas. Cheu dat 
ei regularmein prelecziuns e presentazi-
uns, la squadra procura in program annu-
al cun purschidas per affons e carschi.
Ina da quellas ei «Shared Reading»: En ina 
pintga gruppa scuvieran visitadras e visi-
taders communablamein lirica e historias 
cuortas. Participontas e participonts teid-
lan in l’auter, ei vegn legiu e brattau pa-
tratgs ed impressiuns. Ei drova negina sa-
vida specifica ni preparativas – el center 
eis ei da s’occupar communablamein cun 
litteratura. Marisa Thöni-Coray, ina lectu-
ra cun scolaziun specialisada, meina quel-
las sentupadas da «Shared Reading». Di-
scurriu vegn en dialect tudestg svizzer ni 
era, tenor tematica, romontsch. Tuttas e 
tuts interessai ein beinvegni a quella pur-

schida interessanta ch’ei dil rest gratuita. 
In engaschi special dedichescha la Biblio-
teca alla generaziun giuvna. La rubrica 
«Naschius per leger» sedrezza ad affons 
da dus tochen tschun onns. Communabla-
mein cun geniturs, tattas e tats, fargliuns 
ni autras persunas accumpignontas scu-
vieran ils pigns il mund dils cudischs cun 
tedlar cuortas historias per romontsch. Re-
partiu sigl onn dat ei quater talas sentupa-
das en Casa de Mont. La «Biblioteca Pint-
ga» sedrezza lu als affons ch’ein in tec pli 
gronds: Naven dalla gruppa da giugs to-
chen la tiarza classa cuntegn il program 
uras da zambergiar  e tedlar historias. 
Mintgamai il november selegran scolaras 
e scolars dalla 4. tochen 6avla classa silla 
notg da raquents en biblioteca.
Material da leger dat ei lu schizun ordeifer 
la Casa de Mont: Al Lag Grond envida ina 
scaffa da cudischs da fuffergnar e s’appro-
fundir ed a Schluein in baun da lectura.
Cun sia purschida multifara ed in legreivel 
interess e diever lantschescha la Bibliote-
ca il proxim miez onn siu giubileum da 30 
onns. Gl’onn 2027 dat ei ina fiasta – e to-
chen lu aunc enquala occurrenza el plaun 
sut dalla Casa de Mont.

REGIUNALA 26 – ENCURETG: ARTISTZAS ED ARTIST DA HOBI E/NI PROFESSIUNALS

La CULARTA envida artistas ed artists 
dalla regiun sco era talas e tals cun in li-
giom persunal tier Laax, la Surselva ni 
gl’entir Grischun da s’annunziar per l’ex-
posiziun da gruppa, la REGIUNALA 26. 
Interessentas ed interessents ston inol-
trar in CV cun portfolio dallas ovras sco 

era ina proposta d’exponer ina tochen 
duas. S’annunziar san ins tochen ils 20 
da settember 2026 tier info@cularta.ch. 
Informaziuns ulteriuras dat medemamein 
la CULARTA.
La REGIUNALA 26 ei dils 22 da november 
2026 tochen ils 31 da schaner 2027.

Gl’attractiv cantun dils affons.


